
					Prawfddarllenwyd y dudalen hon


Yn ol geiriau hoff y prophwyd—difroch

Y dyfroedd dywalltwyd

Yn llynau, nes y llanwyd

Yr holl le gan y dw'r llwyd.



Pan ddaeth yr awr fawr i ferth—ffraw ammor

Offrymu'r hwyr aberth,

Danfon wnai'r prophwyd iawnferth

Weddi gref i'r nef mewn nerth,—



"O Dduw Ner yr uchelderau—Arglwydd,

"Erglyw fy ngweddïau;

"Ateb o'r nef fy llefau,

"Er mwyn dy enw, Iôr mau.



Dyro fâd amlygiadau—o'th 'wyllys,

"A'th allu i wneud gwyrthiau;

"Yn llusern i'r holl oesau,

"Pur o hyd 'rwyt ti'n parhau.



"O Dduw'r hedd, gwrando daer weddi—dy was,

"Duw wyt llawn tostari;

"Ein Tad oll, pwy ond tydi

"A ddylem ei addoli ?



"O Arglwydd yr arglwyddi,

"Ein Tarian wyt a'n Twr ni;

"Dangos heb ball dy allu,

"Er llwyr argyhoeddi'r llu;

"Oddiwrth Baal dychwel bob calon,

"Duw Iôr fy Rhi, o'r dorf fawr hon."



Yna gwrandawiad gwiwfad a gafodd,

Tân melltenawl asgenawl ddisgynodd!

